IZBORNA PLATFORMA

STRANKE ZA BOSNU I HERCEGOVINU
(1) PUNI DRŽAVNI SUVERENITET: STRANKA ZA BiH u osnovi svoga programa ima borbu za Bosnu i Hercegovinu koja će imati puni kapacitet suverene demokratske države republikanskog uređenja, koja će na svakom dijelu svoje teritorije i u jednakoj mjeri pripadati svim njenim građanima, koji će tu svi uživati jednak status u smislu prava, sloboda, interesa i obaveza – bez obzira da li su, ili nisu, klasificirani prema svojoj etničkoj i vjerskoj pripadnosti, i bez obzira na njihov spol, mjesto stanovanja, političko i drugo mišljenje, te društveni i imovinski status. Ovakva država će ukloniti sve političke, ekonomske i društvene prepreke građanskim slobodama i jednakosti, koje mogu priječiti put ka punom individualnom razvitku i demokratskom učešću svih građana u političkom, ekonomskom i društvenom životu zemlje. Republikanski oblik državnog uređenja u Bosni i Hercegovini za koju se bori STRANKA ZA BiH se neće moći mijenjati putem amandmana na Ustav. Da bi osigurala vlastiti opstanak kao suverena država, Bosna i Hercegovina mora biti res publica – zemlja svih i zemlja za sve. 
(2) PUNA KONSTITUTIVNOST GRAĐANA: U Bosni i Hercegovini za koju se bori STRANKA ZA BiH, puni suverenitet pripadaće svim građanima Bosne i Hercegovine kao nedjeljivoj cjelini, i taj suverenitet neće moći biti podijeljen i prenesen na bilo koje parcijalne kolektivne entitete, bez obzira da li su zasnovani na etničkoj ili vjerskoj pripadnosti, ili stvoreni na nekoj drugoj osnovi. S obzirom da suverenitet neće biti prenosiv sa građana kao pojedinaca na parcijalne kolektivne entitete, u ovakvoj državi političke organizacije neće moći djelovati u ime kolektivnih entiteta, nego isključivo u ime građana kao suverenih pojedinaca, koji svoj puni suverenitet ostvaruju individualnim participiranjem u političkom i društvenom životu putem demokratskih metoda. Građani, kao suvereni pojedinci, neće biti prisiljavani da daju izjave o svojoj političkoj pripadnosti ili ideologiji. Neće biti političkih, društvenih ili ekonomskih privilegija na osnovu pripadnosti nekoj političkoj organizaciji, niti će biti diskriminacije po istom osnovu. 

(3) SLOBODAN IZBOR IDENTITETA: U Bosni i Hercegovini koju će STRANKA ZA BiH utemeljiti donošenjem novog Ustava, građani će imati pravo da slobodno biraju svoj etnički ili drugi kolektivni identitet, i da ga ispovijedaju sami, ili u saradnji sa drugima. Građani će moći da upražnjavaju svoje etničke i druge kolektivne običaje, javno ili privatno, sve dotle dok ne narušavaju suverenitet i integritet države, i ne promoviraju nasilje, mržnju i netoleranciju između grupa. Građani neće biti biti prisiljavani na pripadnost bilo kojem zasebnom etničkom ili drugom kolektivnom identitetu, niti će biti prisiljavani da daju izjave o svojoj etničkoj ili drugoj kolektivnoj pripadnosti. U budućoj Bosni i Hercegovini, etnički identitet, ili bilo koji drugi kolektivni identitet, neće služiti kao podloga za bilo kakve teritorijalne, pravne, političke, društvene ili ekonomske privilegije, ili za bilo kakav oblik teritorijalne, pravne, političke, društvene ili ekonomske diskriminacije, na individualnom ili na grupnom planu. 

(4) SLOBODAN IZBOR MJESTA BORAVKA: U ovakvoj Bosni i Hercegovini, za kakvu se bori STRANKA ZA BiH, građani će imati pravo da zasnuju svoj dom i radni odnos bilo gdje u zemlji. Sve izbjeglice i raseljene osobe imaće pravo da se slobodno vrate svojim prijašnjim domovima, i pravo da im se vrati sva imovina koja je od njih oduzeta u vrijeme neprijateljstava od 1991. godine, te da im se isplati nadoknada za svu imovinu koja ne može biti vraćena. Bilo kakve obaveze ili izjave koje se tiču te imovine koje su date pod prijetnjom tretiraće se kao nevažeće. Pravo na povratak i imovinu oduzetu u vrijeme neprijateljstava od 1991. godine je nazastarivo.

(5) JEDINSTVEN EKONOMSKI PROSTOR: Ekonomska vizija Bosne i Hercegovine kakvu zastupa STRANKA ZA BiH zasnovana je na konceptu jedinstvenog ekonomskog prostora, primjenjivog na Bosnu i Hercegovinu kao suverenu zajednicu slobodnih građana, i na konceptu individualnog rada, poduzetništva i vlasništva, primjenjivog na sve građane Bosne i Hercegovine kao slobodne pojedince sa vlastitom inicijativom i autonomijom djelovanja. Jedinstvenost i sigurnost ekonomskog prostora garantiraće isključivo država i taj prostor biće tretiran kao suverena i jedinstvena novčana, ekonomska i fiskalna cjelina, sa izvornim državnim pravom na prikupljanje carina i poreza.  Građani će imati pravo i obavezu da doprinose materijalnom i moralnom napretku društva, proporcionalno ličnim mogućnostima, a poreski sistem zasnivaće se na principu progresije. Građani koji nisu sposobni za rad, a nemaju izvora sredstava za život imaće pravo na privatnu i socijalnu pomoć. Ekonomska sloboda se neće moći realizirati na štetu zajedničkog dobra ili na način koji može povrijediti sigurnost, slobodu ili ljudski dignitet. Privatno vlasništvo biće priznato i zagarantirano, ali u slučajevima određenim zakonom i uz naknadu, moći će biti oduzeto zbog zajedničkog dobra. Ekonomska dobra moći će da budu u vlasništvu države, javnih organa ili privatnih lica. Štednja će se štititi u svim njenim oblicima, a biće podsticana za kupovinu domova i farmi, i za direktna ili indirektna ulaganja u dionice velikih proizvodnih preduzeća unutar zemlje. 
(6) JEDINSTVEN OBRAZOVNI SISTEM: STRANKA ZA BiH zalaže se da sistem obrazovanja u Bosni i Hercegovini bude usmjeren ka punom i svestranom razvoju ljudske ličnosti i građanske svijesti, uz poštivanje demokratskih principa suživota i osnovnih individualnih i kolektivnih prava i sloboda, da osnovno obrazovanje bude obavezno, besplatno i jedinstveno na cijeloj teritoriji države, a da posebno sposobni učenici imaju pravo da dođu do najvišeg nivoa obrazovanja. U ovakvom sistemu, javna i privatna lica imaju pravo da osnivaju škole i obrazovne institucije bez finansijskih obaveza prema državi, a država će promovirati kulturni razvoj, i naučna i tehnološka istraživanja.

(7) REGIONALNA AUTONOMIJA: Prema jedinstvenoj viziji STRANKE ZA BiH, država će priznavati i promovirati regionalnu i lokalnu autonomiju, decentralizaciju državnih službi, i zakonodavne principe i metode koji ispunjavaju evropske standarde regionalne i lokalne autonomije i decentralizacije. Regije unutar države će se formirati prema geografskim, ekonomskim, saobraćajnim i kulturnim kriterijima, i neće narušavati suverenitet države preuzimajući neke od njenih uobičajenih suverenih prerogativa, iako će imati zakonodavnu moć u vezi sa pitanjima koja nisu regulirana od strane države. Regije i općine će imati autonomne izvore finansiranja i moći će uspostavljati svoje poreze i prihode, ali neće moći naplaćivati uvozne ili izvozne carine, niti carine na tranzit između regija i općina, niti usvajati takve odredbe koje na bilo koji način mogu ometati kretanje osoba i dobara između regija, niti ograničiti pravo na rad i mjesto stanovanja na bilo kojem dijelu državne teritorije. Regionalni interesi biće također zastupljeni u Gornjem domu državnog Parlamenta, na principu jednake zastupljenosti svake regije, za razliku od Donjeg doma, u kojem će proporcionalno biti zastupljeni građani. Vlast u državi biće dosljedno razgraničena na zakonodavnu, izvršnu i sudsku, te na državnu, regionalnu i lokalnu. 

